
Gh’ëa pe terzo Amerigo zovenetto

Ne-ô calcolo e ne-a nautica erudito,

Ch’ô l'univa a prontezza d’intelletto

E all’esperienza d’un marin perito

Animo ingeneroso e chêu non retto,

E a un genio segondario e circoscrito

Un’immensa ambizion, che d’usurpâse

L’onô dovûo a Colombo a ô fè capaçe.

Questo toscano ommo, ripeto, asperto,

E forse ciù che asperto fortunôu

Carcando ô passo da Colombo averto

Cö so nomme ô lasciava intitolôu

O nêuvo mondo in parte zà scoverto!...

Contemporanei, posteri han firmôu

Cö fæto torti tanto manifesti....

Quelli ô soffrivan, ô conservan questi!...



57

Gh’ëa poi Roldan, Ovando e Bovadilla,

Treî ommi in quella spedizion funesti;

Nè de bon chêu, nè d’anima tranquilla

A-i Spagnolli e a-i indigeni ëan molesti:

L’iniquitæ de questi a fù a scintilla,

Chi ha aççeizo a guæra poi fra quelli e questi;

E con queste træ teste garbie e matte

O callao giusto poi compiva un fratte.

Catalan ô l’ëa questo de nazion

Boile de nomme, d’ordine Paolotto:

Caxista e scciappacristi in religion

O l'ëa assæ de Marcena meno dotto,

E ô gh ëa d’un pesso pe moderazion

E in spirito evangelico de sotto:

Quanto ô l’ea l’atro affabile e discreto,

Atrettanto ô l'ea dûo, burbero e inqueto.

